
Strategi pembelajaran koperatif perlu diberi perhatian oleh guru selaku fasilitator 

pengajaran dan pembelajaran kerana strategi tersebut telah terbukti mampu 

membangunkan pencapaian akademik dan kemahiran abad ke-21 dalam kalangan 

murid. Kajian ini bertujuan untuk mengkaji hubungan dan pengaruh antara pemboleh 

ubah pengetahuan guru, penerapan Kemahiran Berfikir Aras Tinggi (KBAT), 

sokongan sekolah dan efikasi kendiri terhadap amalan pengajaran strategi 

pembelajaran koperatif. Selain itu, peranan efikasi kendiri sebagai mediator terhadap 

pengaruh pengetahuan guru, penerapan KBAT dan sokongan sekolah dengan amalan 

pengajaran strategi pembelajaran koperatif turut dikaji. Kajian korelasi dengan 

pendekatan kuantitatif ini melibatkan 244 guru sekolah rendah Program Sekolah 

Amanah (PSA) Malaysia yang dipilih secara rawak strata berkadaran dan rawak 

mudah. Data kajian diperoleh melalui pengedaran soal selidik yang diadaptasi 

daripada instrumen Teachers’ Cooperative Learning Questionnaire (TCLQ), 

Technological Pedagogical Content Knowledge (TPACK), Teachers Sense of Efficacy 

Scale (TSES), penerapan KBAT dan sokongan sekolah. Perisian Statistical Package 

for the Social Sciences (SPSS) versi 25 digunakan untuk analisis deskriptif dan 

hubungan, manakala analisis pemodelan persamaan berstruktur (Structural Equation 

Modelling, SEM) untuk mengkaji pengaruh dan menguji peranan mediator 

menggunakan perisian IBM SPSS AMOS versi 24. Dapatan kajian menunjukkan 

pemboleh ubah tidak bersandar kajian iaitu pengetahuan guru, penerapan KBAT, 

sokongan sekolah dan efikasi kendiri mempunyai hubungan positif yang signifikan 

dan kuat dengan amalan pengajaran strategi pembelajaran koperatif. Hasil analisis 

regresi pula mendapati sokongan sekolah mempunyai pengaruh paling tinggi terhadap 

amalan pengajaran strategi pembelajaran koperatif, diikuti pengaruh efikasi kendiri, 

penerapan KBAT dan pengetahuan guru. Selain itu, pengujian mediator menunjukkan 

efikasi kendiri merupakan mediator separa antara pengaruh pengetahuan guru, 

penerapan KBAT dan sokongan sekolah dengan amalan pengajaran strategi 

pembelajaran koperatif. Hal yang demikian bermaksud, efikasi kendiri bukan sahaja 

mampu memberi pengaruh secara langsung terhadap amalan pengajaran strategi 

pembelajaran koperatif, malahan turut memberi pengaruh secara tidak langsung 

melalui pengaruh pengetahuan guru, penerapan KBAT dan sokongan sekolah 

terhadap amalan pengajaran strategi pembelajaran koperatif. Tambahan, kajian ini 

berjaya menjelaskan bahawa pemboleh ubah tidak bersandar yang dipilih dalam kajian 

memberi pengaruh keseluruhan sebanyak 75.8% kepada amalan pengajaran strategi 

pembelajaran koperatif. Justeru, faktor pengetahuan guru, penerapan KBAT, 

sokongan sekolah dan efikasi kendiri merupakan faktor penting dalam menjayakan 

amalan pengajaran strategi pembelajaran koperatif secara rutin terutama dalam 

konteks sekolah rendah yang mengikuti PSA. Pemboleh ubah kajian juga boleh 

dijadikan rujukan untuk memenuhi keperluan guru dalam melaksanakan pengajaran 

strategi pembelajaran koperatif dan strategi pembelajaran lain yang berpusatkan murid 

dalam konteks yang berbeza. 

Kata Kunci: Efikasi Kendiri Guru, Penerapan KBAT, Pengetahuan Guru, Sokongan 

Sekolah, Strategi Pembelajaran Koperatif 

Cooperative learning strategy needs attention from teachers as facilitators of teaching 

and learning, as this strategy has proven to enhance academic achievements and 21st-

century skills among students. This study aims to examine the relationship and 

influence between teacher's knowledge variables, the inculcation of Higher Order 

Thinking Skills (HOTS), school support, and self-efficacy towards the practice of 

cooperative learning teaching strategies. Furthermore, the role of self-efficacy as a 

mediator in the influence of teacher's knowledge, HOTS inculcation, and school 

support on the practice of cooperative learning teaching strategies is also investigated. 

This quantitative correlation study involves 244 primary school teachers from the 

Malaysian Trust School Program (TSP), selected using stratified random sampling and 

simple random sampling. The study data was collected through the distribution of 

adapted questionnaires from instruments such as the Teachers’ Cooperative Learning 

Questionnaire (TCLQ), Technological Pedagogical Content Knowledge (TPACK), 

Teachers Sense of Efficacy Scale (TSES), HOTS inculcation, and school support. The 

Statistical Package for the Social Sciences (SPSS) version 25 was used for descriptive 

and relationship analysis, while Structural Equation Modelling (SEM) was also 

employed using IBM SPSS AMOS version 24 to examine the influence and test the 

mediator role. The study findings reveal that independent variables of the study, 

namely teacher's knowledge, HOTS inculcation, school support, and self-efficacy, 

have a significant and strong positive relationship with the practice of cooperative 

learning teaching strategies. Regression analysis results indicate that school support 

has the highest influence on the practice of cooperative learning teaching strategies, 

followed by the influence of self-efficacy, HOTS inculcation, and teacher's 

knowledge. Furthermore, the mediator testing proves that self-efficacy partially 

mediates the influence of teacher's knowledge, HOTS inculcation, and school support 

on the practice of cooperative learning teaching strategies. This implies that self-

efficacy not only directly affects the practice of cooperative learning teaching 

strategies but also indirectly influences it through the effects of teacher's knowledge, 

HOTS inculcation, and school support on the practice of cooperative learning teaching 

strategies. Moreover, this study successfully demonstrates that the selected 

independent variables in the study collectively account for 75.8% of the variance in 

the practice of cooperative learning teaching strategies. Therefore, teacher's 

knowledge, HOTS inculcation, school support, and self-efficacy are crucial factors in 

effectively implementing cooperative learning teaching strategies, especially in the 

context of primary schools following the PSA. The study's variables can also serve as 

references to fulfill the needs of teachers in implementing cooperative learning and 

other student-centered teaching strategies in various contexts. 

1 

BAB 1 

1 PENDAHULUAN 

1.1 Pengenalan 

Pendidikan yang berkualiti mampu melahirkan generasi baharu yang berkemahiran 

untuk menghadapi cabaran abad ke-21. Kemajuan era globalisasi menuntut sesebuah 

negara untuk melaksanakan perubahan sistem pendidikan dan direalisasikan melalui 

transformasi kurikulum (Gleeson, Klenowski & Looney, 2020; Hussan Sahib & Stapa, 

2022; Sun, 2022). Malaysia juga tidak terkecuali dalam melaksanakan transformasi 

kurikulum supaya generasi baharu mampu bersaing diperingkat global. Justeru, aspek 

kurikulum perlu diberi penekanan supaya modal insan negara mendapat pendidikan 

berkualiti dan menguasai kemahiran abad ke-21 (Husain, 2023; Nainggolan, 2022; 

Zaki & Darmi, 2021).   

Perubahan dalam semakan kurikulum sekolah rendah turut memberi tumpuan kepada 

aspek pedagogi. Tambahan, perubahan strategi pengajaran tradisional guru kepada 

strategi pengajaran berpusatkan murid adalah relevan dan selari dengan transformasi 

kurikulum yang dilaksanakan (Al -khreshe, 2022; Bakar & Ismail, 2020; Jamaluddin, 

2023). Bahagian Pembangunan Kurikulum (BPK) menyambut baik cadangan Pelan 

Pembangunan Pendidikan (PPPM) 2013-2025 untuk memperluas model inovasi 

pengajaran yang lebih komprehensif terhadap kemenjadian murid pada abad ke-21. 

BPK telah memperluaskan penekanan terhadap strategi pembelajaran koperatif dalam 

Kurikulum Standard Sekolah Rendah (Semakan 2017) setelah strategi tersebut mula 

dicadangkan dalam pelaksanaan Kurikulum Standard Sekolah Rendah (2011) (BPK, 

2012, 2016).  

Pembelajaran koperatif adalah satu strategi pembelajaran dengan pelibatan murid 

dalam kumpulan kecil yang terdiri daripada empat orang murid  (Kagan & Kagan, 

2009; Slavin, 2015). Kumpulan kecil murid dibentuk dengan pelibatan murid pelbagai 

aras (Jacobs & Renandya, 2019; Mukuka, Mutarutinya & Balimuttajjo, 2019). 

Kekeliruan sering timbul dalam kalangan pendidik berkaitan terma strategi 

pembelajaran koperatif dan strategi pembelajaran kolaboratif. Adakah kedua-dua 

strategi tersebut merupakan strategi yang sama atau berbeza? Hakikatnya, strategi 

pembelajaran koperatif dan strategi pembelajaran kolaboratif  menitik beratkan 

konsep murid bekerjasama dalam kumpulan untuk menyelesaikan sesuatu tugasan 

(Jolliffe, 2015b). Selain itu, kedua-dua strategi tersebut merupakan strategi pengajaran 

berpusatkan murid (Jacobs & Renandya, 2019; Yang, 2023). Perbezaan utama antara 

keduanya adalah strategi pembelajaran koperatif memberi penekanan terhadap elemen 

pergantungan positif dan tanggungjawab individu melalui penstrukturan interaksi 

antara murid (Abramczyk & Jurkowski, 2020; Jacobs & Renandya, 2019). Hal yang 

demikian, memberi peluang kepada setiap individu dalam kumpulan untuk 

bertanggungjawab dan saling memberi sumbangan antara satu sama lain supaya dapat 

menyumbang kepada kejayaan kumpulan (Cañabate et al., 2021; Jacobs & Meng, 

2021; Fernández-Río, Cecchini Estrada, Méndez-Giménez & Alonso, 2016).  

1.2 Latar Belakang Kajian 

Strategi pembelajaran koperatif dapat meningkatkan bukan sahaja pencapaian murid, 

malahan memberi impak positif kepada aspek komunikasi, kepimpinan dan kemahiran 

berfikir (Ghavifekr, 2020; Kamaruddin & Yusoff, 2019; Rahim et al., 2021). Selain 

itu, masalah salah laku seperti kes buli di sekolah juga dapat ditangani melalui 

pelaksanaan strategi pembelajaran koperatif dalam bilik darjah (Van Ryzin et al., 

2022; Van Ryzin & Roseth, 2019; Wibowo et al., 2022). Laporan data Sistem Sahsiah 

Disiplin Murid (SSDM) daripada Kementerian Pendidikan Malaysia (KPM) 

menunjukkan peningkatan mendadak kes buli di sekolah. Pada tahun 2023, kes buli 

meningkat kepada 4994 kes berbanding 3887 kes pada tahun 2022 dan hanya 326 kes 

pada tahun 2021 (Arifin, 2023). Peningkatan mendadak kes buli ini perlu diberi 

perhatian serius oleh semua pihak supaya budaya negatif ini dapat dibendung. Selain 

itu, KPM mengorak langkah ke arah penambah baikan kurikulum dengan memberi 

tumpuan kepada pembentukan karakter murid berfokuskan pembelajaran sosioemosi 

bermula dari pra sekolah sehingga peringkat menengah atas seperti yang dihasratkan 

dalam kurikulum 2027. Kajian lepas menunjukkan sosioemosi murid dapat 

dibangunkan melalui pelaksanaan strategi pembelajaran koperatif (Gurning et al., 

2023; Veldman et al., 2020; Wang et al., 2024). Justeru, guru selaku agen perubahan 

pendidikan perlu memberi fokus terhadap strategi pengajaran di dalam kelas terutama 

strategi pengajaran koperatif memandangkan strategi tersebut dapat memberi manfaat 

pencapaian akademik, kemahiran insaniah, membangunkan sosiemosi murid dan 

berupaya membendung kes buli yang semakin menjadi barah di sekolah. 

Di Malaysia, pelaksanaan strategi pembelajaran koperatif diperkenalkan secara rintis 

di sekolah Program Sekolah Amanah (PSA) sebagai usaha menambah baik kualiti 

pembelajaran dan pengajaran  (LeapEd Services, 2017). PSA merupakan kerjasama 

sektor awam-swasta (public-private partnership) antara Kementerian Pendidikan 

Malaysia (KPM) dan pihak Yayasan AMIR  (Bahagian Perancangan dan Penyelidikan 

Dasar Pendidikan, 2017). Fokus utama PSA adalah untuk mencapai empat matlamat 

strategik yang ditetapkan iaitu membangunkan kepimpinan dan pengurusan berkualiti 

tinggi, menambah baik kualiti pengajaran dan pembelajaran, memaksimumkan 



© C
OPYRIG

HT U
PM

 

 

4 

potensi dan pencapaian murid dan mengukuhkan pelibatan ibu bapa, komuniti dan 

pihak berkepentingan lain (Bahagian Pengurusan Sekolah Harian (BPSH), 2016, 

2017). Usaha melatih guru PSA untuk melaksanakan strategi pembelajaran koperatif 

di sekolah PSA adalah bertepatan dan bersesuaian kerana kemahiran penting abad ke-

21 iaitu kemahiran berkomunikasi, berfikir, kolaboratif dan kreativiti terkandung 

dalam elemen strategi pembelajaran koperatif (Ferguson-Patrick, 2020; Rosiani, 

Parmin & Taufiq, 2020).  

Selain itu, melalui pelaksanaan strategi pembelajaran koperatif guru-guru dapat 

memberi peluang kepada murid sebagai pembelajar aktif dan belajar dalam 

persekitaran yang membolehkan murid untuk berkomunikasi, bekerjasama, 

berbincang dan membuat keputusan bersama rakan dalam kumpulan. Hal yang 

demikian adalah selari dengan hasrat KPM seperti yang digariskan dalam Standard 

Kualiti Pendidikan Malaysia Gelombang 2 (SKPMg2) untuk aspek guru sebagai 

pendorong dan murid sebagai pembelajar aktif  (Jemaah Nazir dan Jaminan Kualiti, 

2017). Tambahan, pelaksanaan strategi pembelajaran koperatif yang merupakan salah 

satu daripada tonggak pedagogi PSA, turut menjadi fokus penilaian semasa sesi 

pencerapan mengajar guru PSA (LeapEd Services, 2017; Salleh, 2020). Walau 

bagaimanapun, kemahiran yang ada dalam elemen pembelajaran koperatif ini sukar 

untuk diterapkan kepada murid sekiranya guru masih melaksanakan strategi 

pembelajaran tradisional (Bashir, Nisar & Gul, 2020; Mahbib, Esa, Mohamad, Salleh 

& Mohamad, 2017; Petre, 2020). Tambahan, terdapat guru PSA yang menunjukkan 

prestasi yang baik semasa sesi pencerapan, namun situasi berkenaan berubah dalam 

pelaksanaan pengajaran seharian guru (Thomas, 2019). Hal yang demikian memberi 

refleksi terhadap amalan pengajaran strategi pembelajaran koperatif guru 

memandangkan aspek pembelajaran koperatif merupakan kriteria yang diberi fokus 

semasa sesi pencerapan. Selain itu, menurut laporan Yayasan Amir (2022), aspek 

pengajaran berkesan merangkumi amalan pengajaran strategi pembelajaran koperatif 

merupakan antara indikator yang sukar untuk dicapai oleh guru sekolah rendah PSA. 

Seterusnya, target pencapaian 90% bagi aspek kualiti pengajaran guru juga masih 

belum dapat dicapai sepenuhnya oleh guru-guru sekolah rendah PSA (Yayasan AMIR, 

2020). Tambahan, kajian oleh Salleh (2020) memperlihatkan skor terendah bagi aspek 

penggunaan struktur strategi pembelajaran koperatif. Justeru, penting untuk mengkaji 

faktor yang mendorong guru khususnya guru PSA untuk melaksanakan amalan 

pengajaran strategi pembelajaran koperatif. 

Guru selaku agen perubahan pendidikan memainkan peranan penting untuk 

mengaplikasi dan melestarikan strategi pembelajaran koperatif sebagai amalan 

pengajaran dan pembelajaran di dalam bilik darjah. Antara keperluan guru untuk 

membudayakan amalan pengajaran strategi pembelajaran koperatif adalah 

pengetahuan guru. Pengetahuan guru merupakan elemen penting dalam menjayakan 

inovasi pengajaran strategi pembelajaran koperatif (Abramczyk & Jurkowski, 2020; 

Tamimy, Rashidi, & Koh, 2023). Tambahan, usaha melaksanakan pengajaran 

berkualiti menuntut penguasaan pengetahuan guru merangkumi pengetahuan 

pedagogi, kandungan dan teknologi (Eng & Keong, 2019; Zhubi & Ismajli, 2022). 

Oleh itu, adalah penting untuk mengkaji peranan pengetahuan guru berdasarkan aspek 

pengetahuan pedagogi, kandungan dan teknologi dalam melaksanakan amalan 

pengajaran strategi pembelajaran koperatif. 

Penerapan Kemahiran Berfikir Aras Tinggi (KBAT) penting selain pengetahuan guru 

sebagai usaha untuk melestraikan amalan pengajaran strategi pembelajaran koperatif. 

Kementerian Pendidikan Malaysia (KPM) memandang serius aspek penguasaan 

KBAT dengan menjadikan KBAT sebagai salah satu fokus utama dalam PPPM 2013-

2025. Penerapan KBAT dalam aktiviti pengajaran dan pembelajaran adalah penting 

untuk mempersiapkan murid supaya dapat bersaing di peringkat global. Oleh itu, 

peranan guru sebagai perancang dan fasilitator aktiviti dalam bilik darjah yang 

menerapkan KBAT adalah kunci untuk memberi peluang kepada murid-murid supaya 

dapat menguasai KBAT (Fenyi & Jones-Mensah, 2022; Haryati, Trisnowati, Siswanto 

& Al Firdaus, 2021; Rachmawati, Syafi’ul Anam & Setiawan, 2021). Justeru, aspek 

penerapan KBAT dalam pelaksanaan amalan pengajaran strategi pembelajaran 

koperatif turut menjadi fokus kajian ini. 

Seterusnya, aspek sokongan sekolah merupakan keperluan guru melaksanakan amalan 

pengajaran strategi pembelajaran koperatif selain pengetahuan guru dan penerapan 

KBAT. Pelaksanaan amalan pengajaran strategi pembelajaran koperatif mempunyai 

pelbagai cabaran seperti kefahaman guru yang terhad, kekangan masa menyediakan 

bahan dan merancang pengajaran (Mukuka et al., 2019; Tamimy et al., 2023). Namun, 

konsistensi dan pembudayaan amalan pengajaran strategi pembelajaran koperatif 

dapat dilaksanakan dalam bilik darjah sekiranya elemen sokongan sekolah 

dipraktikkan dalam iklim sekolah (Dzemidzic Kristiansen, 2022; Jolliffe, 2015b; 

Meganingtyas, Winarni & Murwaningsih, 2019). Justeru, aspek sokongan sekolah 

turut menjadi perhatian penyelidik dalam melaksanakan amalan pengajaran strategi 

pembelajaran koperatif. 

Efikasi kendiri guru merupakan elemen penting dalam pelaksanaan amalan pengajaran 

strategi pembelajaran koperatif selain pengetahuan guru, penerapan KBAT dan 

sokongan sekolah. Hal yang demikian kerana, guru yang mempunyai kepercayaan dan 

keyakinan atas kebolehan diri dapat melaksanakan strategi pembelajaran koperatif 

dengan lancar (Alfayez, 2022; Jolliffe, 2015a; Völlinger & Supanc, 2020). Selain itu, 

guru yang mempunyai tahap efikasi kendiri yang tinggi berupaya untuk memilih 

strategi pengajaran yang bersesuaian, menggalakkan pelibatan aktif murid dan 

mengurus kelas dengan baik (Shafiee & Ghani, 2022; Woolfolk, 2020). Oleh itu, 

penting untuk mengkaji faktor efikasi kendiri guru dalam melaksanakan amalan 

pengajaran strategi pembelajaran koperatif. 

Kesimpulannya, penyelidik berpendapat pentingnya mengkaji faktor keperluan guru 

merangkumi pengetahuan guru, penerapan KBAT, sokongan sekolah dan efikasi 

kendiri guru dalam melaksanakan amalan pengajaran strategi pembelajaran koperatif. 

Hal yang demikian, kajian terdahulu menunjukkan strategi pembelajaran koperatif 

dapat memberi impak positif kepada  aspek pencapaian murid dan juga pembentukan 

kemahiran insaniah. Justeru, kajian ini dapat memberi input dari perspektif peranan 

guru dan faktor yang mempengaruhi guru untuk melaksanakan strategi pembelajaran 

koperatif secara efisien. 

1.3 Pernyataan Masalah 

Kajian lepas menunjukkan strategi pembelajaran koperatif dapat memberi manfaat 

peningkatan pencapaian akademik, kemahiran abad ke-21, pembentukan sahsiah dan 

sokongan sosial. Selain itu, antara kekuatan pelaksanaan strategi pembelajaran 

koperatif adalah sokongan sosial antara murid dapat menggalakkan pertumbuhan 

sosioemosi (Yassin et al., 2018; Zainol & Kutty, 2023). Hal yang demikian penting 

sebagai usaha untuk meningkatkan kesejahteraan sosioemosi kanak-kanak 

terutamanya dari peringkat awal sekolah rendah supaya penularan gejala tidak sihat 

dapat dibendung memandangkan laporan NHSM 2019 merekodkan seramai 424 000 

kanak-kanak di Malaysia mengalami masalah kesihatan mental (Maarof & Surat, 

2023; Institute for Public Health, 2020). Walau bagaimanapun, kajian lepas 

menunjukkan pelaksanaan strategi pembelajaran koperatif masih di tahap sederhana 

walaupun guru telah didedahkan dengan strategi tersebut (Fadzilah, 2017; Abramcyzk 

& Jurkowski, 2020; Veldman et al., 2020). Selain itu, dapatan kajian menunjukkan 

indeks pengajaran guru sekolah rendah PSA bagi elemen pembelajaran koperatif 

masih di tahap sederhana dengan indikator terendah untuk elemen penggunaan 

struktur yang jelas (Salleh, 2020). Tambahan, menurut Laporan PPPM 2018, masih 

terdapat guru yang selesa melaksanakan pembelajaran tradisional walaupun mereka 

telah mengikuti kursus dan dibimbing dengan kaedah pembelajaran berpusatkan 

murid (Kementerian Pendidikan Malaysia (KPM), 2018). Oleh itu, keperluan 

mengenal pasti faktor utama yang mempengaruhi amalan pengajaran strategi 

pembelajaran koperatif khasnya dalam kalangan guru sekolah rendah PSA penting 

untuk memastikan pelaksanaannya dari peringkat awal persekolahan murid 

memandangkan guru sekolah rendah PSA telah menerima latihan berkaitan strategi 

pembelajaran koperatif.  

Pengetahuan guru dalam aspek pedagogi dan kandungan mempengaruhi pelaksanaan 

kaedah pengajaran dan pembelajaran (Aziz, Manaf, Ayub & Jafri, 2020; Harits, Sujadi 

& Slamet, 2019; Hidayat & Setyawan, 2020). Namun, kajian oleh Fadzilah (2017) 

mendapati pengajaran strategi pembelajaran koperatif guru masih di tahap sederhana 

walaupun guru menguasai pengetahuan kandungan dan pengetahuan pedagogi. 

Tambahan, guru juga menghadapi cabaran pengurusan bilik darjah (Mukuka et al., 

2019; Zulkifli & Adnan, 2019, 2021) dan sukar untuk menerapkan kurikulum dalam 

amalan pengajaran strategi pembelajaran koperatif (Abramczyk & Jurkowski, 2020; 

Seherrie & Mawela, 2021; Zulkifli & Adnan, 2019). Selain itu, pengetahuan teknologi 

dan keupayaan mengintegrasikan penggunaan teknologi dalam pengajaran dan 

pembelajaran dapat meningkatkan penguasaan murid terhadap kemahiran yang diajar 

guru (Bakar & Ismail, 2020; Dilber-Özer & Baysal, 2021; Mostafa, 2021; Munir, 

Baroutian, Young & Carter, 2018; Yildirim & Sensoy, 2018). Walau bagaimanapun, 

terdapat guru yang berpengalaman mengajar tetapi kurang arif menggunakan 

teknologi (Adhikari, 2021; Aşık et al., 2020; Ravendran & Daud, 2019) serta kurang 

berminat dan beranggapan penggunaan teknologi membebankan (Regan et al., 2019; 

Subramaniam & Hamzah, 2020). Justeru, menjadi keperluan untuk mengkaji 

pengaruh aspek pengetahuan guru merangkumi pengetahuan kandungan, pedagogi 

dan teknologi terhadap amalan pengajaran strategi pembelajaran koperatif supaya 

dapat memberi impak positif kepada murid.  

Penguasaan Kemahiran Berfikir Aras Tinggi (KBAT) juga penting selain pengetahuan 

guru. KBAT seharusnya tidak diajar secara berasingan, malah kemahiran tersebut 

perlu diterapkan dalam amalan pengajaran. Laporan PPPM (2020) menekankan 

pembudayaan KBAT dalam PAK-21 sebagai salah satu inisiatif KPM untuk 

meningkatkan kemahiran berfikir dalam kalangan murid (KPM, 2020). Strategi 

pembelajaran koperatif merupakan salah satu strategi PAK-21 yang terbukti mampu 

meningkatkan kemahiran berfikir aras tinggi dalam kalangan murid  (Aziz & Andin, 

2018; Costner, 2021; Gillies, 2016; Halim & Syahrun, 2020; Takko et al., 2020). 

Realitinya guru PSA menghadapi kesukaran mempelbagaikan aktiviti yang dapat 

menguji pemikiran murid (Salleh & Matore, 2021). Tambahan, guru juga kurang 

kesediaan dan pemahaman yang mantap untuk melaksanakan KBAT dalam aktiviti 

berkumpulan (Andin & M.Z, 2023; Bael et al., 2021). Oleh itu, keperluan guru 

menguasai kemahiran berfikir dan menerapkan KBAT penting supaya  dapat 

mempengaruhi amalan pengajaran strategi pembelajaran koperatif dan mampu 

membangunkan KBAT dalam kalangan murid. 

Faktor kekangan masa untuk merancang pengajaran dan persediaan bahan 

pembelajaran merupakan cabaran guru dalam melaksanakan strategi pembelajaran 

koperatif  (Abramczyk & Jurkowski, 2020; Keramati & Gillies, 2021; Thomeeran et 

al., 2023; Zulkifli & Adnan, 2021). Selain itu, kefahaman guru yang terhad terhadap 

strategi pembelajaran koperatif menyebabkan pelaksanaan strategi tersebut menjadi 

sukar dan akhirnya guru lebih berminat menggunakan strategi pembelajaran 

tradisional (Buchs, Filippou, Pulfrey & Volpe, 2017; Karmina, Dyson, Watson & 

Philpot, 2021; Mahbib et al., 2017; Said, Shariff & Abd Rahman, 2017; Tamimy et 

al., 2023). Tambahan, dapatan analisis keperluan yang dijalankan kepada guru sekolah 

rendah PSA mendapati 100% guru memerlukan sokongan rakan dalam pelaksanaan 

strategi pembelajaran koperatif. Justeru, aspek sokongan sekolah merangkumi 

sokongan kompeten, sokongan rakan dan sokongan autonomi dalam melaksanakan 

pengajaran strategi pembelajaran koperatif turut diberi perhatian dalam kajian ini.  

Efikasi kendiri guru penting untuk kejayaan pelaksanaan inovasi pengajaran. Guru 

yang mempunyai tahap efikasi kendiri yang tinggi berupaya melaksanakan pengajaran 

dengan baik (Dzul, Hussin & Sulaiman, 2021; Ha, 2020). Realitinya, guru sukar 

mengawal tingkah laku murid (Veldman et al., 2020; Zulkifli & Adnan, 2021), murid 

enggan melibatkan diri (Mahamod & Somasundram, 2017; Tamimy et al., 2023), dan 

guru turut menghadapi masalah pengurusan bilik darjah (Ghaith, 2018; Mukuka et al., 

2019; Zulkifli & Adnan, 2021) semasa melaksanakan strategi pembelajaran koperatif. 

Keunikan kajian ini adalah turut mengkaji peranan efikasi kendiri guru sebagai 

mediator memandangkan kajian terdahulu lebih memfokuskan pengaruh langsung 

efikasi kendiri guru terhadap amalan pengajaran guru (Dzul et al., 2021; Saborit et al., 

2016; Tamimy et al., 2023). Maklumat peranan efikasi kendiri guru sebagai mediator 

penting supaya dapat memberi input keperluan guru mempunyai efikasi kendiri yang 

mantap dan menambah baik amalan pengajaran strategi pembelajaran koperatif. 

Di Malaysia, kajian terhadap amalan pengajaran strategi pembelajaran koperatif 

dalam kalangan guru khususnya guru PSA masih kurang. Kajian yang dijalankan 

berkenaan pembelajaran koperatif di negara ini lebih tertumpu pada sikap murid 

(Nizam & Taat, 2020), kajian berkaitan impak murid terhadap pembelajaran koperatif 

dalam mata pelajaran tertentu seperti mata pelajaran Bahasa Melayu (Diyazid, 2019; 

Low & Mydin Kutty, 2022; Mahamod & Somasundram, 2017), Jawi (Osman, Md 

Jaafar, Saidin & Abdan, 2017), Sains (Rahim et al., 2021), Sains Rumah Tangga 

(Takko et al., 2020) dan kajian deskriptif melibatkan guru dalam pengajaran subjek 

tertentu seperti Bahasa Melayu (Said et al., 2017) dan Bahasa Arab (Mat Zain & 

Muhammad, 2021). Situasi ini mendorong penyelidik menjalankan kajian untuk 

menentukan faktor yang mempengaruhi amalan pengajaran strategi pembelajaran 

koperatif secara komprehensif yang melibatkan aspek pengetahuan guru, penerapan 

KBAT, sokongan sekolah, efikasi kendiri dan peranan efikasi kendiri sebagai 

mediator terhadap amalan pengajaran strategi pembelajaran koperatif ini terutama di 

sekolah PSA yang mengamalkan pengajaran strategi pembelajaran koperatif. 

1.4 Objektif Kajian 

Secara khususnya, objektif kajian: 

1. Mengenal pasti hubungan antara pengetahuan guru, penerapan kemahiran 

berfikir aras tinggi (KBAT), sokongan sekolah dan efikasi kendiri dengan 

amalan pengajaran strategi pembelajaran koperatif. 

2. Menentukan pengaruh secara langsung pengetahuan guru, penerapan KBAT, 

sokongan sekolah dan efikasi kendiri guru terhadap amalan pengajaran strategi 

pembelajaran koperatif. 

3. Menentukan pengaruh pengetahuan guru, penerapan KBAT dan sokongan 

sekolah terhadap efikasi kendiri guru. 

4. Menguji peranan efikasi kendiri guru sebagai mediator terhadap pengaruh 

antara pengetahuan guru, penerapan KBAT, sokongan sekolah dengan amalan 

pengajaran strategi pembelajaran koperatif. 

1.5 Persoalan Kajian 

Berdasarkan kepada objektif kajian, terdapat empat persoalan kajian seperti berikut: 

1.  Adakah terdapat hubungan yang signifikan antara pengetahuan guru, 

penerapan KBAT, sokongan sekolah dan efikasi kendiri guru dengan amalan 

pengajaran strategi pembelajaran koperatif? 

2.  Adakah pengetahuan guru, penerapan KBAT, sokongan sekolah dan efikasi 

kendiri guru mempunyai pengaruh secara langsung yang signifikan terhadap 

amalan pengajaran strategi pembelajaran koperatif? 

3.  Adakah pengetahuan guru, penerapan KBAT dan sokongan sekolah 

mempunyai pengaruh yang signifikan terhadap efikasi kendiri guru? 

4.  Adakah efikasi kendiri guru berperanan sebagai mediator terhadap pengaruh 

antara pengetahuan guru, penerapan KBAT dan sokongan sekolah dengan 

amalan pengajaran strategi pembelajaran koperatif? 

 

1.6 Hipotesis Kajian 

Kajian ini memfokuskan kepada 11 hipotesis yang dibina berdasarkan objektif kajian.  

H1 : Terdapat hubungan yang signifikan antara pengetahuan guru, penerapan 

KBAT, sokongan sekolah dan efikasi kendiri dengan amalan pengajaran 

strategi pembelajaran koperatif. 

H2 : Pengetahuan guru mempunyai pengaruh secara langsung yang signifikan 

terhadap amalan pengajaran strategi pembelajaran koperatif. 

H3 :  Penerapan KBAT mempunyai pengaruh secara langsung yang signifikan 

terhadap amalan pengajaran strategi pembelajaran koperatif. 

H4 : Sokongan sekolah mempunyai pengaruh secara langsung yang signifikan 

terhadap amalan pengajaran strategi pembelajaran koperatif. 

H5 : Efikasi kendiri guru mempunyai pengaruh secara langsung yang signifikan 

terhadap amalan pengajaran strategi pembelajaran koperatif. 

H6 : Pengetahuan guru mempunyai pengaruh yang signifikan terhadap efikasi  

kendiri guru. 

H7 : Penerapan KBAT mempunyai pengaruh yang signifikan terhadap efikasi 

kendiri guru. 

H8 : Sokongan sekolah mempunyai pengaruh yang signifikan terhadap efikasi 

kendiri guru. 

H9 : Efikasi kendiri guru merupakan mediator antara pengaruh pengetahuan guru 

dengan amalan pengajaran strategi pembelajaran koperatif. 

H10 : Efikasi kendiri guru merupakan mediator antara pengaruh  penerapan KBAT 

dengan amalan pengajaran strategi pembelajaran koperatif. 

H11 : Efikasi kendiri guru merupakan mediator antara pengaruh sokongan sekolah 

dengan amalan pengajaran strategi pembelajaran koperatif. 

 

1.7 Kepentingan Kajian 

Maklumat kajian dapat memberi input kepada pihak KPM tentang perkembangan 

mengimplementasikan strategi pembelajaran koperatif sebagai inovasi pendidikan 

yang dilaksanakan di sekolah rendah PSA. Hal yang demikian dapat memberi 

maklumat tentang kejayaan kerjasama sektor awam iaitu KPM dan sektor swasta iaitu 

Pihak Yayasan AMIR selaku pembekal dana serta Pihak Leaped Services selaku 

pembekal perkhidmatan pendidikan. Tambahan, dapatan kajian juga dapat 

mencadangkan metodologi terbaik supaya strategi pengajaran berkesan iaitu amalan 

pengajaran strategi pembelajaran koperatif ini dapat dilaksanakan bukan sahaja di 

sekolah PSA, malahan di sekolah-sekolah lain seperti sekolah Program Transformasi 

Sekolah 2025 dan seluruh sekolah di Malaysia. 

Kepentingan kajian kepada Bahagian Pembangunan kurikulum (BPK) dapat memberi 

maklumat tentang pelaksanaan strategi pembelajaran koperatif yang merupakan salah 

satu daripada strategi pedagogi yang dicadangkan dalam kurikulum sekolah rendah. 

Selain itu, dapatan kajian juga dapat membantu pihak BPK meneroka keperluan guru 

supaya pelaksanaan strategi pembelajaran koperatif dapat diamalkan di sekolah. 

Kandungan kurikulum yang disusun serta pemilihan strategi pengajaran dan 

pembelajaran yang sesuai dapat menyokong lanskap pembelajaran abad ke-21 yang 

memberi fokus pembelajaran berpusatkan murid. 

Selain Bahagian Pembangunan Kurikulum, dapatan kajian juga dapat memberi 

manfaat kepada Pihak Yayasan AMIR dan LeapEd Services selaku rakan strategik dan 

pembekal perkhidmatan pendidikan di sekolah PSA untuk menilai perjalanan PSA. 

Tambahan, dapatan kajian juga memberi cerminan kepada pihak pembekal 

perkhidmatan pendidikan terutamanya berkenaan strategi pembelajaran koperatif 

yang telah diperkenalkan dan disebar luas di sekolah PSA seluruh Malaysia. 

Perancangan program dan aktiviti berterusan berdasarkan hasil kajian dapat 

meningkatkan pelaksanaan dan penguasaan guru dalam melaksanakan strategi 

pembelajaran koperatif. 

 Selain rakan strategik dan pembekal perkhidmatan pendidikan, dapatan kajian juga   

membantu pihak pentadbir sekolah dan pemimpin pertengahan untuk merangka 

perancangan dan program yang dapat menyokong pelaksanaan strategi pembelajaran 

koperatif. Pemimpin pertengahan terdiri daripada kalangan guru di sekolah PSA yang 

dilantik oleh pihak Yayasan dan bertanggungjawab melatih serta membimbing guru 

lain khususnya untuk pemantapan aspek pedagogi (BPSH, 2017). Hasil kajian 

memberi maklumat keperluan guru dalam melaksanakan strategi pembelajaran 

koperatif. Justeru, sokongan daripada pihak pentadbir dan pemimpin pertengahan 

melalui pengenalpastian keperluan guru dalam melaksanakan strategi pembelajaran 

koperatif penting supaya dapat dilaksanakan dengan lebih lancar. Pihak pengurusan 

sekolah dan barisan pemimpin pertengahan PSA dapat merancang dan melaksanakan 

kursus Pembangunan Profesional Berterusan (Continuous Professional Development, 

CPD) sesuai dengan keperluan untuk menyokong pelaksanaan strategi pembelajaran 

koperatif supaya terus dibudayakan di sekolah PSA dan disebar luas ke institusi 

pendidikan yang lain. 

Seterusnya, hasil kajian dapat memberi manfaat kepada guru selaku pelaksana strategi 

pembelajaran koperatif. Pengetahuan, kemahiran, sokongan rakan sekerja dan efikasi 

kendiri guru penting supaya pelaksanaan strategi pembelajaran koperatif dapat 

dibudayakan dalam iklim sekolah. Selain itu, setiap guru dapat merancang, melaksana 

dan memudah cara strategi pembelajaran koperatif yang bukan sahaja dapat 

meningkatkan pencapaian murid, malah kemahiran berfikir, kemahiran 

berkomunikasi, kemahiran kolaboratif dan kemahiran kepimpinan murid selari dengan 

keperluan kemahiran abad ke-21.  

Kajian yang dijalankan menggabungkan tiga model kajian dengan melibatkam elemen 

bersesuaian terhadap amalan pengajaran strategi pembelajaran koperatif. Penggunaan 

model dalam kajian dapat mewakilkan teori yang kompleks sebagai panduan untuk 

menterjemah hasil kajian. Gabungan tiga model kajian iaitu Technology Pedagogy 

Content Knowledge Model (Model TPACK), Model Desimone (2009) dan Model 

Perubahan Pendidikan Fullan (2007) dapat menjelaskan amalan pengajaran strategi 

pembelajaran koperatif berdasarkan elemen pengetahuan guru, penerapan KBAT, 

sokongan sekolah dan efikasi kendiri guru. Justeru, hasil kajian dapat menyumbang 

dan menambah pengetahuan sedia ada berkaitan penggunaan model gabungan dengan 

peluasan kepada bidang kurikulum khususnya aspek pengajaran guru. Tambahan, 

dapatan kajian juga dapat menjadi rujukan untuk merangka keperluan aspek pedagogi 

berdasarkan elemen yang dikaji. 

Akhir sekali, dapatan kajian ini juga secara tidak langsung turut memberi manfaat 

kepada murid. Pelaksanaan strategi pembelajaran koperatif di sekolah hasil daripada 

pemantapan pengetahuan guru, kemahiran dan sokongan sekolah memberi peluang 

kepada murid sebagai pembelajar aktif. Pelibatan aktif murid semasa sesi pengajaran 

dan pembelajaran dapat mewujudkan suasana pembelajaran yang menyeronokkan dan 

menyokong keperluan murid. 

1.8 Skop dan Limitasi Kajian 

Kajian ini melibatkan guru sekolah rendah yang mengajar murid tahun satu hingga 

tahun enam bagi kelas arus perdana dan berkhidmat sekurang-kurangya satu tahun di 

sekolah rendah PSA Malaysia. Hal yang demikian kerana guru PSA telah beradaptasi 

dengan modul PSA dan budaya pengajaran strategi pembelajaran koperatif. 

Seterusnya, pemilihan sampel guru di setiap zon dalam Malaysia adalah berdasarkan 

strategi pensampelan rawak strata berkadaran dan pensampelan rawak mudah. Oleh 

yang demikian dapatan kajian boleh dijadikan asas rujukan kepada sekolah-sekolah 

baharu PSA.  

Kajian ini bersandarkan kepada tiga model yang bersesuaian dengan pemboleh ubah 

kajian. Penyelidik hanya mengambil beberapa elemen dalam setiap model yang 

dipilih. Model Desimone (2009) memfokuskan kemahiran dan efikasi kendiri guru 

dalam melaksanakan strategi pengajaran guru. Dalam kajian ini, penyelidik 

memfokuskan pengaruh kemahiran KBAT dan efikasi kendiri guru yang merupakan 

kepercayaan guru terhadap amalan pengajaran strategi pembelajaran koperatif. 

Seterusnya, Technology Pedagogy Content Knowledge Model (Model TPACK) 

menekankan tiga komponen asas pengajaran berkesan iaitu pengetahuan kandungan, 

pengetahuan pedagogi dan pengetahuan teknologi. Pengintegrasian ketiga-tiga 

pengetahuan ini penting sebagai asas pengetahuan utama guru dalam amalan 

pengajaran strategi pembelajaran koperatif guru PSA. Model terakhir adalah Model 

Perubahan Pendidikan Fullan (2007), merujuk kepada perubahan dari aspek 

penggunaan pendekatan pengajaran baharu dengan memfokuskan peranan guru 

sebagai agen pelaksana. Selain itu, Model Perubahan Pendidikan Fullan (2007) juga 

memberi penekanan terhadap aspek sokongan guru dalam melaksanakan sesuatu 

perubahan.  Dalam skop kajian ini, sokongan dan peranan guru sebagai pelaksana 

amalan pengajaran strategi pembelajaran koperatif adalah bersandarkan kepada Model 

Perubahan Pendidikan Fullan.  

Kajian yang dijalankan menggunakan instrumen soal selidik yang dipilih berdasarkan 

pemboleh ubah kajian. Jadual 1 menunjukkan instrumen soal selidik yang digunakan 

dalam kajian untuk tujuan pengumpulan data.  

Jadual 1: Instrumen Mengukur Pemboleh Ubah Kajian 

 

Instrumen Rujukan 

TCLQ (Teachers’ Cooperative Learning 

Questionnaire) 

José Antonio Prieto-Saborit, David Méndez-

Alonso, Feliciano Ordóñez-Fernández, and 

José Ramón Bahamonde, 2022 

 
Pengetahuan Guru: 

a) Pengetahuan Kandungan 

Sonmez Pamuk, Mustafa Ergun, Recep 

Cakir, H. Bayram Yilmaz & Cemalettin 

Ayas, 2015 
 

b) Pengetahuan Pedagogi dan 

c) Pengetahuan Teknologi 

Denise A. Schmidt, Evrim Baran, Ann D. 

Thompson, Punya Mishra, Matthew J. 
Koehler & Tae S. Shin, 2009 

  

Penerapan Kemahiran Berfikir Aras Tinggi Ford, 2018 

 
Sokongan Sekolah 

 

 
Teachers’ Sense of Efficacy Scale (TSES) 

Shui-Fong Lam, Rebecca Wing-Yi Cheng b, 

Harriet C. Choy, 2010 

 
 M. Tschannen-Moran, A. Woolfolk Hoy, 

2001 

1.9 Definisi Operasional 

Bahagian ini menerangkan frasa penting yang digunakan dalam kajian iaitu amalan 

pengajaran strategi pembelajaran koperatif, pengetahuan guru, penerapan kemahiran 

berfikir aras tinggi, sokongan sekolah, efikasi kendiri dan guru PSA.  

1.9.1 Amalan Pengajaran Strategi Pembelajaran Koperatif 

Strategi pembelajaran koperatif merupakan strategi pembelajaran yang terdiri 

daripada murid pelbagai aras dalam kumpulan kecil yang tidak melebihi empat orang. 

Strategi tersebut bertujuan meningkatkan pembelajaran individu dan juga ahli 

kumpulan (Johnson & Johnson, 2009). Menurut Prieto-Saborit, Méndez-Alonso, 

Ordóñez-Fernández dan Bahamonde (2022), pengajaran strategi pembelajaran 

koperatif adalah amalan pengajaran dalam kumpulan kecil murid berdasarkan elemen 

pergantungan positif, interaksi dan sokongan sesama murid, setiap murid berperanan 

menyumbang kepada kejayaan kumpulan dan peluang untuk murid berbincang, 

membuat refleksi dan mencapai kata sepakat dalam kumpulan. Dalam skop kajian ini, 

amalan pengajaran strategi pembelajaran koperatif merujuk kepada aktiviti 

pembelajaran berpusatkan murid yang dilaksanakan dalam kumpuan kecil murid tidak 

melebihi empat orang dan memfokuskan elemen pergantungan positif, interaksi, sikap 

hormat dan sokongan sesama murid serta tanggungjawab dan peranan setiap ahli 

kumpulan. Instrumen TCLQ digunakan untuk mengukur pelaksanaan amalan 

pengajaran strategi pembelajaran koperatif dan mempunyai skala selang 1 (tidak 

pernah)  hingga 10 (sangat kerap).  

1.9.2 Pengetahuan Guru 

Menurut Mishra dan Koehler (2006), pengetahuan kandungan, pengetahuan pedagogi 

dan pengetahuan teknologi merupakan tiga komponen utama pengetahuan guru dalam 

melaksanakan pengajaran berkesan. Pengetahuan kandungan merujuk kepada 

pengetahuan tentang subjek diajar di mana guru perlu memahami dengan jelas 

berkenaan konsep, fakta, teori dan prosedur (Pamuk et al., 2015). Pengetahuan 

pedagogi adalah kaedah dan proses pengajaran termasuk pengetahuan pengurusan 

kelas, pengetahuan penilaian, pengetahuan pembangunan rancangan pelajaran dan 

pembelajaran murid (Schmidt et al., 2009). Pengetahuan teknologi merupakan 

pengetahuan tentang teknologi  berbeza meliputi teknologi asas seperti kertas dan 

pensel, dan teknologi digital seperti internet, video dan papan putih interaktif (Schmidt 

et al., 2009). Dalam konteks kajian, pengetahuan guru merupakan tiga pengetahuan 

asas guru dalam melaksanakan pengajaran dan pembelajaran iaitu pengetahuan 

kandungan, pengetahuan pedagogi dan pengetahuan teknologi. Selain itu, instrumen 

pengetahuan guru yang digunakan dalam kajian ini diadaptasi daripada instrumen 

yang dibangunkan oleh Schmidt et al. (2009) dan Pamuk et al. (2015). Instrumen 

pengetahuan guru mempunyai skala selang 1 (sangat tidak setuju) hingga 10 (sangat 

setuju). 

1.9.3 Penerapan Kemahiran Berfikir Aras Tinggi (KBAT) 

Menurut Ford (2018), kemahiran berfikir aras tinggi dan kemahiran berfikir kritis 

adalah berkait dengan penyelesaian masalah dan keupayaan pencapaian. Tambahan, 

menurut beliau, kemahiran ini diterapkan dalam strategi pengajaran guru untuk 

mewujudkan pelibatan murid. Selain itu, Brookhart (2010) mendefinisikan KBAT 

berdasarkan aras tinggi dalam taksonomi Bloom iaitu mengaplikasi, menganalisis, 

menilai dan mencipta, kemahiran penyelesaian masalah, pemikiran kritis, pemikiran 

kreatif dan kreativiti. Dalam kajian ini, penerapan KBAT merujuk kepada kemahiran 

berfikir aras tinggi yang diterapkan guru semasa pengajaran strategi pembelajaran 

koperatif merangkumi penyelesaian masalah, pemikiran kritis, dan proses 

mengaplikasi, menganalisis dan menilai. Instrumen yang dibangunkan Ford (2018) 

digunakan untuk mengukur penerapan KBAT guru dalam pengajaran strategi 

pembelajaran koperatif dan mempunyai skala selang 1 (sangat tidak setuju) hingga 10 

(sangat setuju). 

1.9.4 Sokongan Sekolah 

Menurut Lam et al. (2010), sokongan sekolah merupakan persepsi guru terhadap 

sokongan yang diberikan oleh pihak sekolah untuk membantu kejayaan guru dalam 

pelaksanaan inovasi pengajaran. Dalam kajian ini, sokongan sekolah merangkumi 

sokongan kompeten, sokongan autonomi dan sokongan rakan sekerja dalam 

melaksanakan amalan pengajaran strategi pembelajaran koperatif. Instrumen 

sokongan sekolah dengan skala selang 1 (sangat tidak setuju) hingga 10 (sangat setuju) 

diadaptasi daripada Lam, Cheng dan Choy (2010) dan digunakan untuk mengukur 

persepsi guru berkaitan sokongan sekolah yang diterima. 

1.9.5 Efikasi Kendiri Guru 

Efikasi kendiri adalah kepercayaan seseorang atas kebolehan untuk menjalankan 

sesuatu tindakan yang diperlukan supaya dapat mencapai matlamat yang ditetapkan 

(Bandura, 1997). Menurut Tschannen-Moran dan Hoy (2001) efikasi kendiri 

merupakan kepercayaan guru atas keupayaan menguruskan bilik darjah, pelibatan 

murid dan menggunakan strategi pengajaran yang berkesan. Efikasi kendiri guru 

dalam konteks kajian merujuk kepada kepercayaan guru terhadap kebolehan 

melaksanakan amalan pengajaran strategi pembelajaran koperatif dengan 

memfokuskan pelibatan murid, strategi pengajaran dan pengurusan kelas. Instrumen 

yang digunakan diubahsuai daripada instrumen yang dibangunkan oleh Tschannen-

Moran dan Woolfolk Hoy (2001) dan mempunyai skala selang 1 (sangat tidak setuju) 

hingga 10 (sangat setuju). 

1.9.6 Guru Sekolah Rendah Program Sekolah Amanah 

Sekolah Amanah merujuk kepada sekolah kerajaan atau bantuan kerajaan di bawah 

KPM (Bahagian Perancangan dan Penyelidikan Dasar Pendidikan, 2017). Penaja yang 

berkelayakan melantik pembekal perkhidmatan pendidikan untuk melaksanakan 

program yang telah dirangka di sekolah Program Sekolah Amanah mengikut tempoh 

yang ditetapkan dalam perjanjian bersama KPM. Guru PSA merupakan guru yang 

mengajar di sekolah PSA. Dalam kajian ini, guru sekolah rendah Program Sekolah 

Amanah merujuk kepada guru yang mengajar murid tahun satu hingga tahun enam 

kelas arus perdana di sekolah rendah Program Sekolah Amanah.  

1.10 Kesimpulan 

Secara kesimpulan, bab ini telah menjelaskan kajian yang dijalankan meliputi latar 

belakang, permasalahan, objektif, persoalan dan hipotesis kajian. Seterusnya 

penyelidik turut menghuraikan kepentingan, skop dan limitasi kajian. Definisi 

operasional pula dihuraikan oleh penyelidik pada akhir bab satu. Bab seterusnya akan 

membincangkan sorotan literatur berkaitan dengan kajian yang dijalankan.  

